
Il-KESE jiftaħ l-applikazzjonijiet għall-Premju tiegħu għas-Soċjetà Ċivili dwar il-ġlieda kontra l-polarizzazzjoni dannuża tas-soċjetà Ewropea 

L-organizzazzjonijiet tas-soċjetà ċivili, l-individwi u l-kumpaniji privati issa jistgħu jippreżentaw il-proġetti tagħhom mingħajr skop ta’ qligħ għall-premju tal-KESE ddedikat għall-ġlieda kontra l-polarizzazzjoni dannuża tas-soċjetà Ewropea

Il-Kumitat Ekonomiku u Soċjali Ewropew (KESE) nieda l-15-il edizzjoni tal-Premju tiegħu għas-Soċjetà Ċivili. L-objettiv speċifiku ta’ din l-edizzjoni huwa li jiġu ppremjati inizjattivi/attivitajiet effettivi, innovattivi u kreattivi mingħajr skop ta’ qligħ imwettqa fl-UE li jiġġieldu l-polarizzazzjoni dannuża tas-soċjetà Ewropea. 
Se jiġu ppremjati total ta’ EUR 50 000 lil mhux iżjed minn ħames rebbieħa. 
Id-data tal-għeluq biex jitressqu l-applikazzjonijiet hija s-7 ta’ Novembru 2024 fl-10 a.m. (ħin ta’ Brussell). 
Iċ-ċerimonja tal-għoti tal-premjijiet probabbilment se ssir matul il-Ġimgħa tas-Soċjetà Ċivili tal-KESE f’Marzu tal-2025.
L-għan tal-Premju ewlieni tal-KESE għas-Soċjetà Ċivili huwa li jkun hemm sensibilizzazzjoni dwar il-kontribut eċċellenti tas-soċjetà ċivili għall-ħolqien ta’ identità u ċittadinanza Ewropej u għall-promozzjoni tal-valuri komuni li jsaħħu l-integrazzjoni Ewropea. Kull sena, il-premju jiffoka fuq tema differenti ta’ rilevanza partikolari għall-UE.


MIN JISTA’ JAPPLIKA?
L-applikazzjonijiet jistgħu jitressqu mill-organizzazzjonijiet kollha tas-soċjetà ċivili rreġistrati uffiċjalment fl-Unjoni Ewropea u li jaġixxu fil-livell lokali, reġjonali, nazzjonali jew Ewropew. Il-premju huwa miftuħ ukoll għal individwi li jirrisjedu fl-UE, kif ukoll għal kumpaniji rreġistrati jew li joperaw fl-UE, dment li l-proġetti tagħhom ikunu strettament mingħajr skop ta’ qligħ. 
L-inizjattivi u l-proġetti kollha eliġibbli jridu jitwettqu fl-UE. Dawn l-inizjattivi jridu jkunu diġà ġew implimentati jew ikunu għadhom għaddejjin. Dawk li ġew ippjanati iżda li jkunu għadhom ma ġewx implimentati sas-7 ta’ Novembru 2024 se jiġu esklużi.
Id-deskrizzjoni sħiħa tar-rekwiżiti u l-formola tal-applikazzjoni online huma disponibbli fuq il-paġna web tagħna.




LIEMA TEMI TAL-PROĠETTI HUMA ELIĠIBBLI? 
Biex ikunu eliġibbli, il-parteċipanti jeħtiġilhom ikopru mill-inqas waħda mill-kwistjonijiet elenkati fil-kriterji ta’ eliġibbiltà ppubblikati fir-Regoli għall-15-il edizzjoni tal-Premju tal-KESE għas-Soċjetà Ċivili, disponibbli fuq il-paġna web maħsuba apposta tal-KESE.
L-attivitajiet/inizjattivi proposti għall-Premju jistgħu jkopru firxa wiesgħa ta' temi, bħalma huma:
· l-identifikazzjoni tal-fatturi individwali u kollettivi ta’ polarizzazzjoni dannuża u xejriet li jwasslu għat-tnaqqis ta’ tensjoni; 
· it-trawwim tat-trasparenza fir-rigward tal-finanzjament tal-organizzazzjonijiet, b’mod partikolari dawk li jippolarizzaw is-soċjetà jew irawmu d-diżinformazzjoni, il-vjolenza jew ir-radikalizzazzjoni;
· il-ġlieda kontra l-pluralità tal-media li qed tonqos; 
· il-promozzjoni tal-libertà, id-diversità u l-indipendenza tal-media; 
· il-promozzjoni tat-trasparenza tal-moderazzjoni tal-kontenut inkluż fuq pjattaformi online;
· il-ġlieda kontra d-diżinformazzjoni u l-aħbarijiet foloz; 
· it-tisħiħ tal-litteriżmu medjatiku, it-trawwim tal-ħsieb kritiku u t-tisħiħ tar-reżiljenza taċ-ċittadini kontra d-diżinformazzjoni;
· il-promozzjoni ta’ narrattivi u azzjonijiet li jiġġieldu r-razziżmu u l-ksenofobija u jappoġġjaw attitudni inklużiva fir-rigward tal-minoranzi u l-gruppi żvantaġġati ta’ kwalunkwe tip;
· il-prevenzjoni ta’ persuni vulnerabbli milli jsiru radikalizzati u l-ħidma biex l-individwi radikalizzati jerġgħu jintegraw fis-soċjetà.
Biex tapplika, ikklikkja hawn.


AKTAR DWAR IT-TEMA TAL-PREMJU TA’ DIN IS-SENA 
Il-polarizzazzjoni tirreferi għall-proċess li bih l-opinjonijiet jew il-pożizzjonijiet isiru qawwija u riġidi. Tista’ tkun ibbażata fuq ideoloġiji speċifiċi jew tirreferi għal kwistjoni speċifika. Huwa fenomenu multidimensjonali li mhux bilfors huwa negattiv. Il-polarizzazzjoni tista’ tkun parti minn soċjetà miftuħa u pluralistika li tħalli spazju għal-libertà tal-espressjoni dwar kwistjonijiet li huma rilevanti jew sensittivi għall-opinjoni pubblika. Id-djalogu miftuħ huwa karatteristika essenzjali ta’ demokrazija ħajja. Il-formulazzjoni ta’ opinjonijiet differenti, saħansitra qawwija u ta’ nuqqas ta’ qbil tista’ tarrikkixxi d-dibattitu demokratiku, trawwem l-attiviżmu u tkun mutur tal-bidla. 
Madankollu, kif indikat fi studju tal-KESE[footnoteRef:1], kemm il-gvernijiet kif ukoll is-soċjetà ċivili qed isiru aktar konfrontazzjonali, aktar polarizzati u inqas miftuħa għal kompromess. Il-polarizzazzjoni spiss twassal għal nuqqas ta’ fiduċja reċiproka dejjem akbar bejn gruppi tal-istess fehma u saħansitra għal ostilità. Meta l-polarizzazzjoni tkun marbuta mal-mibegħda, din ma twassalx għal dibattiti li jarrikkixxu, u normalment tagħmilha impossibbli li tinstab bażi komuni. Din it-tip ta’ polarizzazzjoni hija ta’ ħsara għar-relazzjonijiet tas-soċjetà, iżżid it-tensjonijiet soċjali, tfixkel il-koeżjoni, trawwem nuqqas ta’ fiduċja fl-istituzzjonijiet politiċi u tpoġġi d-demokrazija f’riskju. [1: 	Finding a new consensus on European civil society values and their evaluation (Insibu kunsens ġdid dwar il-valuri tas-soċjetà ċivili Ewropea u l-evalwazzjoni tagħhom [mhux disponibbli bil-Malti], studju kkummissjonat mill-KESE u mwettaq miċ-Ċentru tal-Politika Ewropea), 2020, paġna 5.] 

Kriżijiet multipli bħall-pandemija tal-COVID-19, il-kriżi tal-enerġija, il-kriżi tal-għoli tal-ħajja, il-gwerra fl-Ukrajna, flimkien mal-instabbiltà soċjali, it-tnaqqis ekonomiku u n-nuqqas ta’ fiduċja dejjem akbar fis-servizzi pubbliċi u fl-awtoritajiet pubbliċi kollha jipprovdu bażi potenzjali għall-polarizzazzjoni dannuża. 
L-awtoritajiet pubbliċi u s-soċjetà ċivili jista’ jkollhom rwol importanti biex jimmonitorjaw iċ-ċentri tal-polarizzazzjoni online u offline, u jistgħu jgħinu fil-protezzjoni tad-demokrazija liberali minn xejriet awtoritarji. Għal din ir-raġuni, il-KESE ddeċieda li jagħti l-15-il Premju tiegħu għas-Soċjetà Ċivili lil inizjattivi mingħajr skop ta’ qligħ li jintervjenu b’mod effettiv billi jimplimentaw miżuri preventivi, ta’ twissija bikrija u (fejn meħtieġ) ta’ tnaqqis ta’ tensjoni li jiżguraw li l-valuri demokratiċi jiġu rispettati, il-polarizzazzjoni ma ssirx ta’ ħsara u li narrattivi unilaterali ma jwasslux għal atti ta’ vjolenza.


IL-PREMJIJIET PREĊEDENTI GĦAS-SOĊJETÀ ĊIVILI
L-ewwel Premju tal-14-il edizzjoni ngħata lill-proġett AgeWell ta’ Third Age Foundation. Fl-2022, il-KESE ta premju b’mod eċċezzjonali lil żewġ temi: iż-żgħażagħ u l-Ukrajna Fl-2021, il-Premju onora proġetti klimatiċi li jippromovu tranżizzjoni ġusta. Fl-2020, il-KESE ssostitwixxa l-Premju tiegħu għas-Soċjetà Ċivili bi Premju ta’ darba għas-Solidarjetà Ċivili, iddedikat għall-ġlieda kontra l-COVID-19. Temi oħrajn fil-passat inkludew l-ugwaljanza bejn il-ġeneri u t-tisħiħ tal-pożizzjoni tan-nisa, l-identitajiet Ewropej u l-wirt kulturali, u l-migrazzjoni.


Għal aktar informazzjoni, jekk jogħġbok ikkuntattja lil:
L-Unità tal-Istampa tal-KESE – Leonard Mallett
+32 2 546 9337
Leonard.Mallett@eesc.europa.eu
@EESC_PRESS


_______________________________________________________________________________
Il-Kumitat Ekonomiku u Soċjali Ewropew jirrappreżenta d-diversi gruppi ekonomiċi u soċjali tas-soċjetà ċivili organizzata. Huwa korp konsultattiv istituzzjonali mwaqqaf mit-Trattat ta’ Ruma tal-1957. Ir-rwol konsultattiv tiegħu jippermetti lill-membri tiegħu, u għalhekk lill-organizzazzjonijiet li jirrappreżentaw, li jipparteċipaw fil-proċess tat-teħid ta’ deċiżjonijiet tal-UE.
_______________________________________________________________________________

